
MitID aamma NemLog-in pillugu inatsisip allanngortinneqarnera (Suliffiup iluani it-

systeminik atuisup aalajangersimasup taamaammallu qarasaasiat systemiinik 

atuisinnaasup kinaassusaata nakkutigineqarnerani uppernarsarneqarneranilu MitID-

imik aamma NemLog-in-imik aaqqiinermik atuisinnaatitaaneq aamma 

immikkoortortaqarfiit inatsisitigut akisussaaffigisat, EU-mi/ EØS-imi nunami allami 

nalunaarsorneqarsimasut MitID-mik aaqqiinermik atalersinnaanerannut periarfissaq) 

pillugu inatsisip Kalaallit Nunaannut atortuulersinneqarnera pillugu peqqussut 

Naalakkersuisut Siulittaasuannit saqqummiunneqartoq 

 

pillugu 

 

Inatsisinut Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliap suliarinninnermini ilaasortarai: 

 

Inatsisartunut ilaasortaq Aqqalu C. Jerimiassen, Atassut, siulittaasoq 

Inatsisartunut ilaasortaq Kuno Fencker, Naleraq, siulittaasup tullia 

Inatsisartunut ilaasortaq Pipaluk Olsen, Demokraatit  

Inatsisartunut ilaasortaq Iddimanngiiu Bianco, Inuit Ataqatigiit 

Inatsisartunut ilaasortaq Anders Olsen, Siumut 

 

 

UKA2025-mi ulloq 23. oktober 2025 siullermeerinninnerup kingorna ataatsimiititaliap 

siunnersuut misissorpaa. 

Siunnersuutip imarisaa siunertaalu 

Pisortani oqartussat suliffeqarfiillu namminersortut suliffimmi qarasaasiatigut 

atortorissaarutiminni MitID-mik siunissami atuisinnaanngorlugit inatsisilerinikkut 

allannguinikkut Kalaallit Nunaanni qarasaasiaqarnikkut isumannaatsuunerup 

annertusineqarnissaa siunnersuutikkut siunertarineqarpoq. Taamaalilluni siunnersuut  

aaqqissuussamik atuuttumik maannakkuugallartoq pisortanut sammitinneqarnerusumik 

annertusaanerullunilu naleqqussaaneruvoq.  

 

Kiisalu siunnersuutip siunertaraa Europami suliffeqarfiit siunissami MitID-mik 

atuisinnaalernissaasa qulakkeerneqarnissaa, tamannalu Europami suliffeqarfinnik 

suleqateqarnermi paasissutissatigut isumannaallisaanermut annertusaasussatut nalilerneqarpoq.  

 

 

Siunnersuutip Inatsisartunit siullermeerneqarnera 

Siullermeerinninnermi siunnersuut nalinginnaasumik taperserluarneqarpoq, taamaakkaluartorli 

ataatsimiititaliamut suliarineqartussanngortinneqarluni. 

 

Kiisalu minnerunngitsumik isorliunerusuni oqarasuaatikkut internetikkullu attavinnik 

pitsanngorsaanissaq siullermeerinninnermi oqallisigilluarneqarpoq. Taamatuttaaq 

qarasaasiatigut aaqqissuussanut, soorlu MitID-mut Sullissivimmullu atatillugu innuttaasut 

pitsaanerusumik ilitsersorneqarnissaannik pisariaqartitsineq annertuumik oqallisigineqarpoq. 

Kiisalu qarasaasiatigut aaqqissuussat assigiinngitsut kalaallisut taaguutissaannik 

ineriartortitsisoqartariaqarnersoq oqallisigilluarneqarpoq.  

 

 

Siunnersuutip aningaasaqarnikkut kingunerisassai 

Aalajangiiffigisassatut siunnersuutit piviusunngortinneqarneranni aningaasaqarnikkut allaffis-

sornikkullu kingunerisassat siunnersuutip tunngavilersuutitaani nassuiaatigineqartassasut 

Inatsisartut suleriaasianni § 33, imm. 1-imi allassimavoq.  

 

Tamanna naapertorlugu siunnersuutip piviusunngortinneqarnera pisortanut 

inuussutissarsiortunulluunniit aningaasaqarnikkut allaffissornikkullu 

kinguneqartussaanngitsutut siunnersuummi nalunaarneqartoq ataatsimiititaliamit 

maluginiarneqarpoq.  

 

 

Ataatsimiititaliap siunnersuummut oqaaseqaatai 

Suliffimmi qarasaasiatigut atortorissaarutinut  isersinnaaneq isumannaannerulersinniarlugu 

aaqqiissutip atuutereersup annertusarneqarnissaa siunnersuummi siunertarineqartoq 

ataatsimiititaliamit oqaatigineqassaaq. 

Kiisalu suliffimmi qarasaasiatigut atortorissaarutinut isernermi MitID-p sulisunit 

atorneqarnissaa pisortani oqartussat toqqarsinnaagaat, taamaalillunilu tamanna 

piumasaqaataanngitsoq ataatsimiititaliamit oqaatigineqassaaq. Siunnersuut akuerineqassappat 

sulisut assersuutigalugu akissarsialerinermi atortorissaarummut isertarneranni, oqaatsimik 

isissutissamik nutaamik pilersitsineranni il.il. MitID-mik atuinissaq pisortani oqartussaasut 

taamaalillutik toqqarsinnaavaat. Tamanna qarasaasiatigut isumannaatsuunermut naggataatigut 

qaffassaataassaaq, tassa suliffimmi qarasaasiatigut atortorissaarummut sulisoq iseraangat 

kinaanera sulisitsisumit uppernarsineqarsinnaammat.   

 

Kiisalu ataatsimiititaliamit oqaatigineqassaaq siullermeerinnilluni oqallinnermi siunnersuut 

taperserluarneqarmat. Ataatsimiititaliamit oqaatigineqassaaq isummersuutit 

nangaanartoqartitsinerillu qulequttanut siunnersuutip avataaniittunut tunnganerummata.   

 

 

Ataatsimiititaliap inassuteqaatai 

• Ataatsimiititaliami amerlanerussuteqartut Demokraatineersut, Inuit 

Ataqatigiinneersut, Siumumeersut, Atassummeersullu siunnersuutip 

akuersissutigineqarnissaa inassutigaat.  

Ataatsimiititaliap taama oqaaseqaateqarluni isumaliutissiissummilu allassimasutut paasinnil-

luni siunnersuut aappassaaniigassanngortippaa. 

 

 

 

 

 

 

 

 

 

 

 

 

Aqqalu C. Jerimiassen 

Siulittaasoq 

 

 

 

 

 

 

 

 

 

Kuno Fencker 

Siulittaasup tullia 

 

 

 

Pipaluk Olsen 

   

 

 

 

 

 

 

Iddimanngiiu Bianco 

 

 

 

 

 

 

 

 

Anders Olsen 

 

 

 

 

 
 
 
 
 
 
 
 
 
 
 
 
 
 
 
 
 


